
[Aija] Consulibus senatuique Lipsensi

Hermannus Buschius Pasiphilus salutem.

Praeclara ratio est, viri Lipsenses; meo iudicio et
in primis utilis, qua omnes fere potentes et egregiae
urbes, immo ipsi urbium et regnorum principes suas
pace et bello, domi forisque res gestas fidelibus litterarum
monumentis publice commendari ab initio semper volu-
erunt. Tanto etiam studio eorum atque favore qui
hoc opus aut tentare sunt ausi aut feliciter aggressi
perfecerunt, ut maximis eos honoribus opibusque
sunt prosecuti. Sic Thucydidem, imperatorem suum,
Athenienses civitate eiectum, cum ad scribendum res
gestas eorum se contulisset, in patriam ab exsilio
ipsum revocaverunt honorantes eloquentiam, cuius
ante virtutem damnaverunt. Sic et Alexander, ille
totius orientis domitor, cuidam poetae minus idoneo
bella et opera ipsius quamquam parum ex regis
dignitate complexo pro singulis versibus singulos
philippos aureos rependi iussit. Quem imitatus et
ipse bellica virtute magnus Cn. Pompeius Theophanem
Mytileneum, scriptorem rerum suarum, in contione
militum civitate donavit. Hine Plinius inquit moris
antiqui fuisse eos, qui vel singularum laudes vel
urbium susceperant, aut honoribus aut pecunia ornare.
Et certe, ut idem auctor alibi quoque ait: si curae
nobis esse solet, ut facies nostra, quae brevi spatio
aetatis canis deformatur, rugis aratur, ab optimo quoque
artifice exprimatur, cur non potius optamus, ut operibus

